MINUTI

KAMRA TAD-DEPUTATI

KUMITAT PERMANENTI DWAR L-AMBJENT U L-IPPJANAR TAL-IŻVILUPP 

IT-TLETTAX-IL PARLAMENT

LAQGĦA NRU. 5

It-Tlieta, 5 ta’ Marzu, 2018.

Il-Kumitat Permanenti dwar l-Ambjent u l-Ippjanar tal-Iżvilupp iltaqa’ fil-Parlament, il-Belt Valletta, fis-6:42 p.m. 

L-Onor. Alex Muscat, Chairman tal-Kumitat, ippresjeda.

PREŻENTI

L-Onor. Jason Azzopardi, l-Onor. Clint Camilleri (Segretarju Parlamentari għall-Biedja, Sajd u Drittijiet tal-Annimali), l-Onor. Roderick Galdes (Segretarju Parlamentari għall-Akkomodazzjoni Soċjali)  u l-Onor. Marlene Farrugia kienu preżenti.  

Kien hemm preżenti wkoll u ħadu sehem fid-diskussjoni, l-Onor. Chris Cardona (Ministru għall-Ekonomija, Investiment u Intrapriżi Żgħar); l-Onor. Josè Herrera (Ministru għall-Ambjent, Żvilupp Sostenibbli u Tibdil fil-Klima); l-Onor. Chris Agius (Segretarju Parlamentari għall-Ippjanar u s-Suq tal-Proprjetà), l-Onor. Clayton Bartolo, u l-Onor. Godfrey Farrugia.

TALBA

L-Iskrivana tal-Kumitat qalet it-talba.  

MINUTI

Il-Minuti tal-Laqgħa Nru. 4 li saret fid-19 ta’ Frar 2018, ġew konfermati. 

MATTERS ARISING

L-Onor. Godfrey Farrugia staqsa jekk kienx hemm data meta se jkun konkluż ir-rapport li kellu jsir min-naħa tal-Awtorità tal-Ambjent u r-Riżorsi (ERA) dwar il-Fuel Stations Policy. Dr. Louise Spiteri, Kap Eżekuttiv tal-ERA, qalet li l-bord kellu jagħti l-proposals tiegħu lill-Ministru għall-Ambjent, Żvilupp Sostenibbli u Tibdil fil-Klima fis-26 ta’ Marzu 2018. 

TALBA TAL-ONOR. GODFREY FARRUGIA U L-ONOR. MARLENE FARRUGIA GĦAL DISKUSSJONI DWAR IL-PROPOSTA GĦALL-ESTENZJONI TAŻ-ŻONA INDUSTRIJALI TA’ BULEBEL (Dok. 9)

Il-Kumitat stieden lis-Sur Karl Azzopardi, Kap Eżekuttiv ta’ Malta Industrial Parks (MIP), sabiex jagħmel introduzzjoni u jagħti spjega tal-proposta msemmija.

Waqt l-ispjega tiegħu, is-Sur Azzopardi ppreżenta lill-Kumitat dawn id-dokumenti:

· Kopja ta’ pjanta li turi ż-zoning tal-estensjoni proposta, datata 21 ta’ Frar 2018, maħruġa mill-MIP (Dok. 10);
· Kopja tas-South Malta Local Plan (Bulebel Industrial Estate Area) maħruġa mill-Awtorità ta’ Malta dwar l-Ambjent u l-Ippjanar, datata Lulju 2006 (Dok. 11); u
· Kopja ta’ Avviż Legali Nru. 87 tal-2010 (Dok. 12). 

Il-Perit Ruben Abela, f’isem l-Għaqda Wirt iż-Żejtun, u s-Sur Louis Borg, f’ismu, għamlu preżentazzjonijiet lill-Kumitat dwar is-suġġett (Dok. 13 u Dok. 14 rispettivament). 

Ħadu sehem fid-diskussjoni wkoll il-Perit Christopher Borg, Direttur tal-Ippjanar fl-Awtorità tal-Ippjanar, u s-Sinj. Annalise Falzon.

Kien hemm preżenti wkoll għal-laqgħa: Maria Stella Cannataci, Stella Falzon, Maria Mifsud u Jesmond Cutajar mill-Għaqda Wirt iż-Żejtun; Joseph Scalpello mill-Awtorità tal-Ippjanar; Anthony Pace, Sovrintendent tas-Sovrintendenza tal-Patrimonju Kulturali; Michael Deguara, Raina El-masri, Edward Hamilton u Rachael Marie Scicluna minn Malta ARCH u Temple Rescue Malta; Ruth Chircop minn Kamp Emerġenza Ambjent; Tara Cassar minn Flimkien għal Ambjent Aħjar; Paula Axiak mill-Awtorità għall-Ambjent u r-Riżorsi; Mario Mifsud u Frank Caruana Catania mill-Ministeru għall-Ambjent, Żvilupp Sostenibbli u Tibdil fil-Klima.

Saru interventi u domandi mill-Membri tal-Kumitat u minn Membri oħra li kienu preżenti għal-laqgħa.

L-Onor. Jason Azzopardi ssuġġerixxa li jekk il-Kumitat jaqbel, jipproponi li l-Awtorità tal-Ippjanar, mingħajr ma toqgħod tistenna li jiġi rivedut il-pjan lokali, tibda proċess sabiex il-parti in kwestjoni tinqala’ ’l barra mill-area ta’ żona industrijali, u wara konsultazzjoni pubblika li hemm bżonn issir skont il-liġi, ma tibqax tagħmel parti mil-local plan.

Minħabba ċertu kliem li ntuża mill-Onor. Marlene Farrugia fil-konfront tal-Onor. Clint Camilleri, u wara li l-istess Onor. Farrugia ma riditx tirtira d-diskors użat, iċ-Chairman qal li kien se jitlob ruling mingħand l-Ispeaker.

Meta mitlub jagħmel il-konklużjoni tiegħu, il-Ministru Chris Cardona qal li r-rappreżentazzjonijiet li saru waqt il-laqgħa kienu b’saħħithom ħafna u kienu se jiġu diskussi internament, kemm fl-MIP kif ukoll fil-Ministeru li huwa responsabbli għalih hu, imbagħad jgħaddi r-rakkmandazzjonijiet tiegħu lill-Gvern.

L-Onor. Godfrey Farrugia u l-Onor. Marlene Farrugia talbu li l-Kumitat jagħmel ir-rakkmandazzjonijiet tiegħu lill-awtoritajiet konċernati u lill-Gvern.  Peress li kien sar il-ħin, huma pproponew li dan kellu jsir meta l-Kumitat jerġa’ jiltaqa’.  Il-Kumitat qabel ma’ din il-proposta.
 
Id-diskussjoni dwar dan is-suġġett kienet interrotta u baqgħet aġġornata.

Fid-8:46 p.m. iċ-Chairman aġġorna l-Kumitat għal data u b’aġenda li kellha tiġi komunikata aktar tard.

